
Nandakritam Shri Krishna Stotram

નન્દકૃતં શ્રીકૃષ્ણસ્તોત્રમ્

નન્દ ઉવાચ ।
નમો બ્રહ્મણ્યદેવાય ગોબ્રાહ્મણહિતાય ચ॥ ૨૦૪॥
જગદ્ધિતાય કૃષ્ણાય ગોવિન્દાય નમો નમઃ ।
નમો બ્રહ્મણ્યદેવાય બ્રહ્મણે પરમાત્મને॥ ૨૦૫॥
અનન્તકોટિબ્રહ્માણ્ડધામધામ્ને નમોઽસ્તુ તે ।
નમો મત્સ્યાદિરૂપાણાં જીવરૂપાય સાક્ષિણે॥ ૨૦૬॥
નિર્લિપ્તાય   નિર્ગુણાય નિરાકારાય તે નમઃ ।
અતિસૂક્ષ્મસ્વરૂપાય સ્થૂલાત્સ્થૂલતમાય ચ॥ ૨૦૭॥
સર્વેશ્વરાય સર્વાય તેજોરૂપ નમોઽસ્તુ તે ।
અતિપ્રત્યક્ષરૂપાય ધ્યાનાસાધ્યાય યોગિનામ્॥ ૨૦૮॥
બ્રહ્મવિષ્ણુમહેશાનાં વન્દ્યાય નિત્યરૂપિણે ।
ધામ્ને ચતુર્ણ્ણાં વર્ણાનાં યુગેષ્વેવ ચતુર્ષુ ચ॥ ૨૦૯॥
શુક્લરક્તપીતશ્યામાભિધાનગુણશાલિને ।
યોગિને યોગરૂપાય ગુરવે યોગિનામપિ॥ ૨૧૦॥
સિદ્ધેશ્વરાય સિદ્ધાય સિદ્ધાનાં ગુરવે નમઃ ।
યં સ્તોતુમક્ષમો બ્રહ્મા વિષ્ણુર્યં સ્તોતુમક્ષમઃ॥ ૨૧૧॥
યં સ્તોતુમક્ષમો રુદ્રઃ શેષો યં સ્તોતુમક્ષમઃ ।
યં સ્તોતુમક્ષમો ધર્મો યં સ્તોતુમક્ષમો રવિઃ॥ ૨૧૨॥
યં સ્તોતુમક્ષમો લમ્બોદરશ્ચાપિ ષડાનનઃ ।
યં સ્તોતુમક્ષમાઃ સર્વે મુનયઃ સનકાદયઃ॥ ૨૧૩॥
કપિલો ન ક્ષમઃ સ્તોતું સિદ્ધેન્દ્રાણાં ગુરોર્ગુરુઃ ।
ન શક્તૌ સ્તવનં કર્તું નરનારાયણાવૃષી॥ ૨૧૪॥

અન્યે જડધિયઃ કે વા સ્તોતું શક્તાઃ પરાત્પરમ્ ।
વેદા ન શક્તા નો વાણી ન ચ લક્ષ્મીઃ સરસ્વતી॥ ૨૧૫॥
ન રાધા સ્તવને શક્તા કિં  સ્તુવન્તિ વિપશ્ચિતઃ ।
ક્ષમસ્વ નિખિલં બ્રહ્મન્નપરાધં ક્ષણેક્ષણે॥ ૨૧૬॥
રક્ષ માં કરુણાસિન્ધો દીનબન્ધો ભવાર્ણવે ।
પુરા તીર્થે તપસ્તપ્ત્વા પુત્રઃ પ્રાપ્તઃ સનાતનઃ॥ ૨૧૭॥
સ્વકીયચરણામ્ભોજે ભક્તિં  દાસ્યં ચ દેહિ મે ।
બ્રહ્મત્વમમરત્વં વા સાલોક્યાદિકમેવ વા॥ ૨૧૮॥
ત્વત્પદામ્ભોજદાસ્યસ્ય કલાં નાર્હન્તિ ષોડશીમ્ ।
ઇન્દ્રત્વં વા સુરત્વં વા સમ્પ્રાપ્તિં  સિદ્ધિસ્વર્ગયોઃ॥ ૨૧૯॥
રાજત્વં ચિરજીવિત્વં સુધિયો ગણયન્તિ કિમ્ ।
એતદ્યત્કથિતં સર્વં બ્રહ્મત્વાદિકમીશ્વર॥ ૨૨૦॥
ભક્તસઙ્ગક્ષણાર્દ્ધસ્ય  નોપમા તે કિમર્હતિ ।
ત્વદ્ભક્તો યસ્ત્વત્સદૃશઃ કસ્ત્વાં તર્કિતુમીશ્વરઃ  ॥ ૨૨૧॥
ક્ષણાર્દ્ધાલાપમાત્રેણ પારં કર્તું સ ચેશ્વરઃ ।
ભક્તસઙ્ગાદ્ભવત્યેવ  ભક્તિં  કર્તુમનેકધા॥ ૨૨૨॥
ત્વદ્ભક્તજલદાલાપજલસેકેન વર્દ્ધતે ।
અભક્તાલાપતાપાત્તુ શુષ્કતાં યાતિ તત્ક્ષણમ્॥ ૨૨૩॥
ત્વદ્ગુણસ્મૃતિસેકાચ્ચ વર્દ્ધતે તત્ક્ષણે સ્ફુટમ્ ।
ત્વદ્ભક્ત્યઙ્કુરમુદ્ભૂતં  સ્ફીતં માનસજં પરમ્॥ ૨૨૪॥
ન નશ્યં વર્દ્ધનીયં ચ નિત્યં નિત્યં ક્ષણે ક્ષણે ।
તતઃ સમ્પ્રાપ્ય બ્રહ્મત્વં ભક્તસ્યજીવનાય ચ॥ ૨૨૫॥
દદાત્યેવ ફલં તસ્મૈ હરિદાસ્યમનુત્તમમ્ ।
સમ્પ્રાપ્ય દુર્લભં દાસ્યં યદિ દાસો બભૂવ હ॥ ૨૨૬॥
સુનિશ્ચયેન તેનૈવ જિતં સર્વં ભયાદિકમ્ ।
ઇત્યેવમુક્ત્વા ભક્ત્યા ચ નન્દસ્તસ્થૌ હરેઃ પુરઃ॥ ૨૨૭॥
પ્રસન્નવદનઃ કૃષ્ણો દદૌ તસ્મૈ તદીપ્સિતમ્ ।
એવં નન્દકૃતં સ્તોત્રં નિત્યં ભક્ત્યા ચ યઃ પઠેત્॥ ૨૨૮॥

સુદૃઢાં ભક્તિમાપ્નોતિ સદ્યો દાસ્યં લભેદ્ધરેઃ॥
ઇતિ શ્રીબ્રહ્મવૈવર્તે મહાપુરાણે શ્રીકૃષ્ણજન્મખણ્ડે પૂર્વે એકવિંશાધ્યાયાન્તર્ગતં 

નન્દકૃતં શ્રીકૃષ્ણસ્તોત્રં સમાપ્તમ્ ।
બ્રહ્મવૈવર્તપુરાણ । શ્રીકૃષ્ણજન્મ, પૂર્વભાગ । અધ્યાય ૨૧/૨૦૪-૨૨૮॥

